(S)preek tot die hele lidmaat  Dominees het “preekvoorlesers” geword, het ’n briefskrywer onlangs gekla. Elke woord van sy preek word ook op die skerm geprojekteer.  Ds. Immanuel van Tonder van die NG gemeente Lynnwood in Pretoria sê een van die probleme met die   gebruik van tegnologie tydens ’n preek ís dat dit “powerpointlessness” kan word.  Van Tonder bied gereeld kursusse aan oor hoe tegnologie soos projektors in eredienste gebruik behoort te word en beklemtoon dat die boodskap op die hele mens gerig moet word en nie net op sy verstand nie.   As die gebruik van skyfies met teks op net die verstandelike deel van die preek versterk, maak dit die situasie eintlik net erger, sê Van Tonder.  As jy egter ’n videogreep of ’n foto kan gebruik op ’n manier wat ook mense se emosies kan bereik, verryk jy die preek.  Die projektor en skerm moet egter hulpmiddels bly. Die prediker se gesig en oë bly die vernaamste kommunikasiepunt, nie die skerm nie.  Van Tonder sê nes ’n mes wat jou kan beseer of jou kan help, kan tegnologiese hulpmiddels goed of sleg gebruik word.  As ’n predikant uit sy hart uit praat, sal mense hom hoor.  Van Tonder se raad is: hou dit eenvoudig.

